
ÚTDRÁTTUR 

 

Tilgangur þessarar ritgerðar er að skoða hver staða kvenna er innan kristinna sértrúarsafnaða. 

Sértrúarsöfnuðir eru skilgreindir sem söfnuðir sem vilja ekki kenna sig við rótgrónar 

kirkjustofnanir samfélagsins heldur vilja vera aðskildir og njóta sérstöðu. Verið er að skoða 

stöðu kvenna inna þeirra með tilliti til kynhlutverka og möguleika almennt innan samfélagsins 

alls. Stuðst er við kenningar um kynjakerfið út frá félagsfræðingnum Sylviu Walby. Hún lýsir 

því sem félagslegu yfirráðakerfi þar sem karlar njóta góðs af kerfisbundinni undirskipun 

kvenna. Einnig var stuðst við kenningar um sjálfið, félagslegu samanburðar kenninguna (e. 

Social comparison theory) og félagslegu kennimarka kenninguna (e. Social identity theory). 

Niðurstöður sýna að konur innan kristinna sértrúarsafnaða eru að mörgu leyti fastar í mun 

íhaldssamari kynhlutverkum þar sem þau eru mun strangari og skilmerkilegri en almennt í 

samfélaginu. Þær hafa því ekki sama rými til að skapa sér sitt eigið líf á sínum forsendum. 

Karllæg yfirráð eru einkennandi inna slíkra safnaða þar sem konum ber að vera mönnum 

undirgefnar. Bókstafstrú á biblíuna einkennir þessa söfnuði og fá því hugmyndir hennar um 

stöðu kynjanna að ríkja óátalið innan þeirra. Mikilvægi þessara kvenna til að tilheyra hóp 

veldur því svo að það er hægara sagt en gert fyrir þær að yfirgefa söfnuðina.  

  



2 

 

EFNISYFIRLIT 

 
1. Inngangur .................................................................................................................................... 3 

2. kafli ................................................................................................................................................. 4 

Fræðilegt yfirlit ................................................................................................................................... 4 

2.1 Kynjakerfið ................................................................................................................................ 4 

2.2.1 Sex breytilegir þættir kynjakerfisins ...................................................................................... 6 

2.2. Sjálfið, félagslega kennimarka kenningin og félagslega samanburðar kenningin .................... 9 

3. kafli ............................................................................................................................................... 11 

Trúarbrögð ......................................................................................................................................... 11 

3.1.Strangtrúaður kristnidómur ................................................................................................... 13 

3.3. Tölulegar upplýsingar um trúarsöfnuði á Íslandi ................................................................... 18 

4. Kafli ............................................................................................................................................... 19 

Kynhlutverk innan kristinna sértrúarsafnaða..................................................................................... 19 

4.1. Staða konunnar ....................................................................................................................... 19 

4.2.Kynbundið ofbeldi. .................................................................................................................. 22 

4.2.1 Kynbundið ofbeldi inna íslenskra sértrúarsafnaða ............................................................... 24 

5. Kafli ............................................................................................................................................... 25 

Að yfirgefa söfnuðinn. .................................................................................................................. 25 

6. Kafli ............................................................................................................................................... 28 

Samantekt og lokaorð ........................................................................................................................ 28 

Heimildaskrá ..................................................................................................................................... 32 

 

 

 

  



3 

 

1. Inngangur 

Ég er frjáls, ég get valið að haga lífi mínu hvernig sem mér sjálfri hentar. Setningar á 

þessa leið hljómuðu í huga mér þegar ég sem ung kona ákvað að snúa bakinu við kristnum 

sértrúarsöfnuði þvert á óskir minna nánustu ættingja og vina. Það var svo sannarlega ekki 

auðveld ákvörðun en ég hef ekki ennþá séð eftir henni. Vegna þessa hafa málefni kvenna 

innan sértrúarsafnaða verið mér sérstaklega hugleikin. Kvenna frekar en karla þar sem staða 

þeirra og hlutverk er annað.  

Ég ákvað því að skoða hver staða kvenna er innan kristinna sértrúarsafnaða út frá 

fræðilegum rannsóknum og gögnum. Margir hafa heyrt af því lífi sem fólk innan slíkra 

safnaða lifir en fæstir hafa kannað það mjög ítarlega í fræðilegu tilliti. Á Íslandi eru nokkrir 

slíkir söfnuðir starfræktir og mun ég skoða hvort staða kvenna innan þeirra sé svipuð og innan 

þeirra erlendu safnaða sem þeir kenna sig og bera sig saman við, með því að styðjast við 

trúaryfirlýsingar þeirra og opinbera umfjöllun. Þar sem íslenskar rannsóknir á þessum 

söfnuðum eru takmarkaðar er ekki hægt að fullyrða að staða kvenna innan þeirra sé sú sama 

og kynsystra þeirra í sambærilegum erlendum söfnuðum en það er mikilvægt að varpa ljósi á 

þennan hóp innan samfélagsins sem kenna sig við hugmyndafræði sem heldur aftur af jafnrétti 

kynjanna og heldur þannig konum frá þeim sigrum sem þó hafa náðst. 

Gengið verður út frá kenningum Sylviu Walby um kynjakerfið sem hún lýsir sem 

félagslegu yfirráðakerfi þar sem karlar njóta góðs af kerfisbundinni undirskipun kvenna. 

Birtingamynd kynjakerfisins innan kristinna sértrúarsafnaða verður skoðuð. Einnig verður 

greint frá félagsfræðilegum kenningum um sjálfið, félagslegu samanburðar kenningunni (e. 

Social comparison theory) og félagslegu kennimarka kenningunni (e. Social identity theory) 

þar sem þörf einstaklinga fyrir að tilheyra hópi er meðal annars skoðuð. 

Þá verða skoðaðar skilgreiningar á mismunandi trúarhreyfingum bæði þeirra rótgrónu 

trúarsafnaða sem starfa í sátt og samlyndi við samfélagið sem það er hluti af og 

sértrúarsafnaða sem velja að lifa fyrir utan samfélagið og oftar en ekki á skjön við það. 

Hugmyndafræði strangtrúaðra kristinna (e. fundemental christianity) er svo skilgreind og 

skoðuð út frá fræðilegum heimildum. 

Íslenskum söfnuðum kristinna strangtrúaðra er svo gerð skil og eru teknir fyrir fjórir 

slíkir. Það er Krossinn, Vottar Jehóva, Vegurinn og Hvítasunnusöfnuðurinn á Íslandi.  

Kynjahlutverk innan slíkra safnaða eru svo skoðuð ítarlega með tilliti til fyrrnefndra 

kenninga og skilgreininga. 

Leitað verður svara við eftirfarandi rannsóknarspurningum: 

 Hver er staða kvenna innan kristinna sértrúarsafnaða m.t.t. 

kynhlutverka, hjónabands, barneigna, fóstureyðinga og stöðu utan heimilis? 

 Hverjir eru möguleikar þessara kvenna til þess að standa á eigin fótum, 

ákveði þær að yfirgefa söfnuðinn og/eða hjónabandið? 

Í öðrum kafla er gert grein fyrir kenningum, þriðji kafli fjallar um trúarbrögð sá fjórði 

um kynhlutverk innan kristinna sértrúarsafnaða og sá fimmti fjallar um möguleika þeirra og 

afdrif ef þær ákveða að yfirgefa söfnuðinn eða hjónabandið.  

2. kafli 

Fræðilegt yfirlit 

Staða kvenna innan sértrúarsafnaða verður skoðuð með nokkrar fræðilegar kenningar 

að leiðarljósi. Kenning Sylviu Walby um kynjakerfið og þá sex breytilegu þætti sem hún 

skiptir því niður í og kenningar um sjálfið, félagslegu kennimarka kenninguna og félagslegu 

samanburðar kenninguna. 

2.1 Kynjakerfið 

Kynjakerfið er valdakerfi sem ríkir í samfélaginu á milli karla og kvenna. Breski 

félagsfræðingurinn Sylvia Walby skilgreinir það sem félagslegt yfirráðakerfi þar sem karlar 

njóta góðs af kerfisbundinni undirskipun kvenna. Þó er ekki hægt að alhæfa yfirráð vegna 

kyns yfir alla því að ekki eru allar konur kúgaðar af körlum vegna kyns síns. Walby skiptir 

kynjakerfinu niður í tvö kerfi, kynjakerfi einkasviðsins og kynjakerfi opinberasviðsins. 

Kynjakerfi einkasviðsins er fjölskyldu og heimilislíf það er skilgreint af samfélaginu sem svið 

kvenna þar sem þær eiga að sjá um flest allt sem við kemur heimilistörfum og uppeldi barna, 

það dregur svo úr eða hamlar opinberri þátttöku þeirra. Í kynjakerfi opinberasviðsins eru 

konur ekki útilokaðar frá samfélags þátttöku en hið kvenlæga er hins vegar undirskipað 

körlum og hinu karllæga eins og í atvinnulífinu.  

 

Um miðja 19. öld í Bretlandi og víðar voru konur nánast eingöngu bundnar við 

einkasviðið þar sem þær voru bundnar við heimilið og barnauppeldi. Kynlíf utan hjónabands 

gat haft alvarlegar afleiðingar, þær máttu ekki fara út á vinnumarkaðinn eins og karlmenn né 

taka þátt í kosningum. Þær gátu heldur ekki átt sína eigin eign ef þær voru giftar. 

Heimilsofbeldi var ekki litið alvarlegum augum þar sem eiginmaðurinn hafði leyfi til að aga 

konu sína til innan vissra marka. Félagslegar stofnanir eins og kirkjan ýttu svo undir þessar 

hugmyndir um að staður kvenna væri inna á heimilinu en ekki út í samfélaginu. Breytingar 

hafa átt sér stað í gegnum tíðina og hafa konur haslað sér meiri völl innan opinberasviðsins. 

Þær eru flestar útivinnandi en þá birtist kynjakerfið í því að þær fá ekki eins góðar stöður né 

fá greitt sömu laun fyrir sömu störf. Ekki eru eins ströng viðurlög við kynlífi utan hjónabands 

en á sama tíma hefur ofbeldisfullt og niðurlægjandi klámefni aldrei verið eins algengt og 

aðgengilegt. Konur geta ákveðið að skilja og margar gera það en þær bera flestar ennþá alla 

ábyrgð af barnauppeldi að skilnaði loknum með tilheyrandi álagi. Konur hafa kosningarétt í 

dag en þær eiga mun erfiðara með að komast að innan pólítískra starfa heldur en menn. 

Heimilisofbeldi er ennþá algengt en í dag þykir það næg ástæða til þess að sækja um skilnað. 

Svo þrátt fyrir að miklar breytingar hafi orðið á kynjakerfinu innan samfélagsins þá er margt 

sem á eftir að vinna að. Konur hafa fengið að taka þátt innan opinberasviðsins en þær eru þar 

ekki sem jafningjar karlmanna, halda þarf því áfram að berjast fyrir fullu jafnrétti kynjanna á 

öllum sviðum (Walby, 1990). 

 

Konur innan kristinna sértrúarsafnaða hafa að mörgu leyti ekki notið góðs af þeim 

sigrum sem þó hafa náðst í jafnrétti kynjanna. Íhaldssöm hugmyndafræði safnaðanna veldur 

því að ekki er neinn vilji eða áætlun er um að bæta stöðu kvenna eða breyta þeim 

kynhlutverkum sem ríkjandi eru (Shaw, 2008). 

 

Walby skoðar þessi kerfi út frá mismunandi femíniskum sjónarhornum en í grunninn 

eru þau öll að horfa á undirskipun hins kvenlæga en upphafningu og völd hins karllæga. Þetta 

kerfi liggur djúpt í félagslegum grunngerðum sem birtast í hinum ýmsu félagslegu athöfnum 

og samskiptatengslum. Kerfin eru mismunandi rótgróin og geta bæði verið ósýnileg eða 

lögbundin, formfest eða óáþreifanleg (Walby,1990). 

 

Á Íslandi er þó talið ríkja það sem kallað er ára kynjafnréttis. Ára kynjajafnréttis snýst 

um það að karlar og konur sannfæra sig um að jafnrétti ríki þrátt fyrir að raunin sé önnur. 

Ójafnrétti stríðir gegn hugmyndum þeirra um réttlæti og jöfnuð og því baða þau sig í áru 

kynjajafnréttis. Jákvæð hlið áru kynjajafnréttis er sú að almennt ríkir sú hugsun að jafnrétti 

eigi að ríkja og það eigi að taka til ráðstafanna ef í ljós kemur að svo sé ekki. Neiðkvæða 

hliðin er svo hún að ef fólk almennt telur að jafnrétti kynjanna sé að fullu náð horfist það ekki 

raunverulega í augu við ástandið og aðhefst ekkert til að bæta ástandið. Ára kynjajafnréttis 

tengist hugmyndinni um Ísland sem kjörlendi jafnréttis (Gyða M. Pétursdóttir, 2009). Ísland 

er framarlega í baráttunni um jafnrétti kynjanna og samkvæmt skýrslu World Economic 

Forum (2012) mælist Ísland númer eitt af 132 löndum. 

2.2.1 Sex breytilegir þættir kynjakerfisins 

Walby (1990) telur að hægt sé að mæla stig kynjakerfisins út frá sex breytilegum 

þáttum sem skarast að einhverju leyti. Þeir þættir eru, launavinna, menning, kynferði, ofbeldi 

og ríkisvald. 

 

Launavinna.  

Í gegnum tíðina hafa konur aldrei átt sömu möguleika á launaðri vinnu á opinbera 

sviðinu eins og karlmenn. Walby telur þetta hafa með það að gera að vinnumarkaðurinn hafi 

meiri virðingarsess og sé álitin mikilvægari en fjölskyldulífið. Þær konur sem fara út á 

vinnumarkaðinn þurfa oft að horfast í augu við það að þær fái ekki eins góð störf eða stöður 

eins og karlmenn og að þær þurfi að sætta sig við lægri laun en þeir. Eins þurfa giftar konur 

oft að meta það hvort það borgi sig að fara af heimilinu til þess að vinna launaða vinnu þar 

sem heimilisstörf verða oft áfram á þeirra ábyrgð og hægara sagt en gert að sameina þetta 

tvennt. Eiginmaðurinn hefur svo líklega hærri laun fyrir sama vinnutíma (Walby,1990).  

 

Samkvæmt íslenskum útreikningum á óleiðréttum launamun kynjanna sem reiknaður 

var með aðferðafræði evrópsku hagstofunnar, Eurostat, var hann 18,1% árið 2012. Munurinn 

var 18,5% á almennum vinnumarkaði en 16,2%  hjá opinberum starfsmönnum. Frá árinu 2008 

hefur óleiðréttur launamunur farið minnkandi og var lægri árið 2012 en 2008. Í evrópskum 

samanburði frá árinu 2010 var óleiðréttur launamunur á Íslandi sá níundi hæsti í 

samanburðarhópum eða tæplega 18%. Það er svipaður launamunur og að meðaltali í 

Evrópusambandinu (Hagtíðindi, 2013). 

 

Heimilishald 

Oft er talað um fjölskylduna sem eina af grunnstoðum samfélagsins, að hún þjóni þeim 

tilgangi að viðhalda félagslegum stöðugleika. Þar fer fram félagslegt uppeldi á börnunum og 

viðheldur stöðugleika hjá hinum fullorðnu. Uppsetning hinnar hefðbundnu vestrænu 

fjölskyldu hefur verið karlmaður sem er fyrirvinna, kona sem sér um allt heimilishald og 

barnauppeldi og börn sem eru algjörlega upp á foreldra sína komin. Femínistar hafa oft talað 

um að innan þessa skipulags halli verulega á konur og að í skipulagi sem þessu séu þær 

undirokaðar af ferðaveldinu. Margt spilar þar inn í eins og sá líffræðilegi munur að konur 

ganga með, fæða og gefa börnunum á brjóst. Það seti þær oft í viðkvæma stöðu og geri þær 

háðar karlmönnum sem fyrirvinnum. Eins hefur aðgengi þeirra að góðum stöðum innan 

vinnumarkaðarsins ekki verið eins gott og hjá körlum.  

Ástæða þess að margar konur velja engu að síður að giftast og verða hluti af 

hefðbundnu fjölskyldumynstri gætu verið margar. Það verður að horfa til þess hvaða aðra 

möguleika þær hafa í samfélaginu en þeir eru oft takmarkaðir.  

Ýmsar breytingar hafa orðið á uppsetningu fjölskyldna undanfarna áratugi en aukin 

skilnaðartíðni, lægri fæðingartíðni og fleiri konur kjósa að gifta sig ekki, eru einhleypar eða 

einstæðar og ala upp börn sín einar. Barátta feminista hefur verið sú að konur ættu jafna 

möguleika á almennum vinnumarkaði og þyrftu ekki að vera bundnar eingöngu við 

heimilishald en ennþá er það þannig að konur fá ekki eins vel launuð störf eða ekki sömu laun 

fyrir sömu störf og geta því oft ekki haldið sér fyrir ofan fátækramörk (Walby,1990). 

 

Það kom fram í rannsókn Ingólfs V. Gíslasonar (2006) að íslenskir karlmenn eyða um 

6 klst. á viku í heimilistörf á meðan konur eyða um 19 klst. Það kom hins vegar einnig fram 

að þegar ólaunuð og launuð vinna er borin saman að bæði karlar og konur vinna álíka langan 

vinnudag en munurinn er sá að karlmenn fá greitt fyrir mun meira af sinni vinnu en konur.  

 

Menning 

Í menningu okkar er að finna hugmyndir um hvað þykir karlmannlegt og hvað 

kvenlegt. Þessar hugmyndir hafa bein áhrif á uppbyggingu kynjakerfisins. Það sem þykir 

karlmannlegt er oft tengt við líffræðilegan mun kynjanna eins og það að vera hávaxinn og 

vöðvastór þar af leiðandi hinn sterkari, en konan lægri og viðkvæmari. Félagsnámskenningar 

segja það félagslega lærða hegðun hjá kynjunum. Konur læri að vera auðmjúkar og þjónandi 

en karla að sýna vald og stýra. Launuð vinna hefur verið flokkuð sem karlmannleg á meðan 

heimilishald þykir kvenlegt. Walby telur að allir hlutir hafi áhrif á þessa félagslegu flokkun, 

ekki bara félagsnámskenning eða líffræðin. Hún bendir einnig á að hið kvenlega hafi verið 

minna metið heldur en hið karlmannlega síðustu aldir þó svo að ýmsar breytingar hafi orðið á 

því eins og til dæmis að konur eru farnar að fara mun meira út á vinnumarkaðinn en þá hafa 

að sama skapi skapast kynjaskipt störf, svokölluð karla- og kvennastörf (Walby, 1990).  

 

Skipting starfa í svokölluð karla- og kvennastörf á Íslandi sést líklega skýrast í 

kynjahlutföllum í störfum hjúkrunarfræðinga annars vegar og lögreglumanna hins vegar en 

98% allra hjúkrunarfræðinga eru konur (Christer Magnusson, 2010), en 87,4 % allra 

lögreglumann eru karlar (Ríkislögreglustjóri, 2011). Hjúkrunarfræðingar sinna umönnun 

annarra og eru því í þessu auðmjúka þjónandi hlutverki en lögreglumenn bera ábyrgð og sýna 

vald en það eru einkenni sem frekar eru flokkuð sem karlmannleg. 

Kynferði 

Kynferði og kynferðisleg hegðun er hvorki þungamiðjan í kynjakerfinu né er það því 

óviðkomandi samkvæmt Walby. Feðraveldið hefur í gegnum tíðina sett konur í þá stöðu að 

þær eigi að vera innan hjónabands með einum karli og hann á að vera sá eini sem veitir þeim 

einhvern kynferðislegan unað. Á nítjándu öldinni réðu feður oftar en ekki algjörlega yfir 

kynferðislegri hegðun dætra sinna. Mjög mikil áhersla var lögð á kynferðislegan hreinleika 

kvenna en þær máttu ekki stunda kynlíf utan hjónabands. Í dag eru hugmyndir um 

kynferðislega hegðun kvenna ekki eins stífar almennt og hefur umburðalyndi aukist fyrir 

frjálslegri kynferðislegri hegðun. Samkynhneigð var ekki lengur skilgreind sem lagabrot í 

kringum árið 1970 í Bretlandi en um 1940 á Íslandi svo konur jafnt sem karlar geta verið í 

kynferðislegu sambandi með manneskju af sama kyni án lagalegra afleiðinga (Samtökin 78, 

e.d.).  Tilkoma getnaðarvarna og fóstureyðinga hafa einnig haft áhrif á þessar breytingar en 

margar konur sem þurftu að lifa innan hjónabanda þar sem þeim var skylt að stunda kynlíf 

með eiginmönnum sínum sáu þetta sem leiðir til þess að draga úr barneignum. Konur hafa 

alltaf talað meira fyrir fóstureyðingum heldur en karlar.  

 

Árið 1970 kom fram kvennahreyfingin Rauðsokkurnar þar sem hópur kvenna sem 

höfðu fengið sig fullsaddar af undirskipun kvenna í samfélaginu tóku sig saman og fóru að 

berjast fyrir algjöru jafnrétti karla og kvenna. Eitt þeirra heitasta baráttumál voru kynferðismál 

en þær litu svo á að konur hefðu verið kúgaðar kynferðilega nógu lengi og þegar 

getnaðarvarnir fóru að koma á markað hafi það gefið konum visst frelsi undan oki barneigna. 

Frjálsar fóstureyðingar voru líka eitt af því sem var þeim hjartans mál, þær litu svo á að konan 

ætti ein að ákveða hvort fóstri yrði eitt og að sú þjónusta ætti að fást hjá heilbrigðiskerfinu. 

Þannig væri hægt að koma í veg fyrir að börn fæddust óvelkominn inn í þennan heim og að 

konur þyrftu ekki að gangast undir ólöglega fóstureyðingu sem myndi skapa heilsu þeirra og 

lífi í hættu (Vilborg Sigurðardóttir, 2001). 

 

Tvískinningurinn þar sem konur fá á sig stimpilinn að vera lauslátar ef þær eiga marga 

rekkjunauta eða prófa sig áfram kynferðislega en körlum er hampað fyrir sömu hegðun er enn 

þann dag í dag vel við lýði (Walby,1990). 

 

Ofbeldi 

Ofbeldi karla gegn konum er margþætt og algengt. Margir vilja trúa því að slíkur 

verknaður sé ávallt persónulegur og einstaklingsbundinn en Walby segir hann mjög félagslega 

skapaðan og ein birtingamynd kynjaðra valdatengsla. Ofbeldi karla gegn konum er eitt dæmi 

um það vald sem þeir hafa yfir konum. Áður var ekki litið eins alvarlegum augum á nauðgun 

og heimilisofbeldi eins og gert er í dag þar sem litið er á þetta sem alvarlega glæpi. Engu að 

síður þarf ennþá að gera betur svo að konur sem verða fórnarlömb ofbeldis karla geti leitað 

sér aðstoðar og fengið þá aðstoð sem þær þurfa frá ríkisvaldinu og samfélaginu (Walby,1990). 

 

Samkvæmt íslenskri rannsókn á ofbeldi gegn konum er um 42%  kvenna sem hafa 

orðið fyrir ofbeldi, hótunum og kynferðislegum snertingum sem ollu vanlíðan eftir 16 ára 

aldur. Ofbeldið virðist oft vera alvarlegt. Hvað ofbeldi í nánu sambandi varðar sögðust 22% 

hafa upplifað það (Félags- og tryggingarmálaráðuneyti, e.d.). Tæplega 1400 kynferðisbrot 

voru tilkynnt til lögreglu á árunum 2008 til 2011 þar af fóru 204 mál til ríkissaksóknara þar 

sem 35% enduðu í ákæru. Minna en 3% mála enda svo í sakfellingu („Minna en 3%,“ 2012) 

 

Ríkisvald 

Ríkisvaldið eru þær stofnanir sem samfélagið byggir á. Það byggir ennþá á 

hugmyndum feðraveldisins samkvæmt Walby (1990) en breytingar hafa átt sér stað til hins 

betra þar sem aðgengi kvenna að hinu opinbera sviði hefur stóraukist en þó hefur ekki verið 

nóg gert til þess að styrkja stöðu þeirra innan þess sviðs. Þar sem konur eru til dæmis oftar 

verr launaðar en karlar og hafa ekki sama aðgang að valdastöðum innan samfélagsins. Það 

sést til dæmis á því að innan Hæstaréttar Íslands eru 12 dómarar en aðeins 2 af þeim eru konur 

(Hæstiréttur Íslands, 2013) 

 

2.2. Sjálfið, félagslega kennimarka kenningin og félagslega samanburðar kenningin 

Félagsfræðin hefur löngum rannsakað félagslega merkingu sameiginlegs lífs, 

mikilvægi félagslegrar hegðunar og tegundir þekkingar og skilnings sem eru nauðsynlegir 

þættir í félagslegum tengslum. Þó svo að við tileinkum okkur persónulegt sjálf þá höfum við 

djúpa þörf fyrir félagsleg tengsl og að tilheyra hópum. Manneskjur laðast að vissum hópum 

vegna margvíslegra ástæðna. Að vera hluti af hóp veitir einstaklingum vissa staðfestingu á 

sjálfi þeirra og eflir samkennd þeirra með öðrum. Að tengjast öðum einstaklingum í gegnum 

trúarbrögð getur verið afar heillandi fyrir marga, því þannig hafa þeir tækifæri á að finna 

mikilvægi, merkingu og tilgang í hópi með öðrum einstaklingum (Crisp og Turner, 2007). 

 

Sjálfið er það sem manneskjur telja að séu þær sjálfar. Með öðrum orðum er sjálfið 

grundvallarþáttur af hverri manneskju, sjálfsmeðvitund er það kallað sem veitir manneskjum 

möguleikana á því að vera meðvitaðar um eigin tilfinningar, hegðun og eiginleika. Við 

fæðumst ekki með þennan eiginleika heldur mótast hann á fyrstu árunum en þetta er sá 

eiginleiki sem einna helst aðgreinir okkur frá öðrum spendýrum. Hlutverk eru mikilvæg fyrir 

okkar sjálfsmynd og okkar upplifun af sjálfinu. Sjálfið mótast í gegnum félagsleg samskipti 

þar sem innrætt eru sameiginleg gildi og viðhorf til menningar okkar, þess vegna skiptir 

félagslegt umhverfi okkar miklu máli til að viðhalda stöðugu sjálfi og til að halda í okkar 

sjálfsmynd. (Crisp og Turner, 2007). 

 

Samkvæmt félagslegu samanburðar kenningunni lærum við að skilgreina sjálfið 

okkar með því að bera okkur saman við þá sem í kringum okkur eru. Við þurfum að bera 

okkur saman við aðra en ekki bara okkar eigin hugmyndir um það hvernig við viljum vera 

eða hvernig okkur finnst við ættum að vera. Til þess að reyna að fá eins skýra mynd af því 

hvernig við í raun og veru erum þá berum við okkur saman við hópa sem við teljum vera 

betri en einnig við þá sem við teljum vera slakari en við (Crisp og Turner, 2007). 

 

Samkvæmt félagslegu kennimarka kenningunni sem Tajfel og Turner komu fram með 

árið 1979 höfum við ríka þörf til þess að tilheyra hópi, hópur er skilgreindur sem tveir eða 

fleiri einstaklingar sem deila sömu félagslegu skilgreiningunni á sjálfum sér eða setja sig báðir 

í sama félagslega flokk. Samkvæmt félagslegu kennimarka kenningunni löðumst við ekki að 

þeim hópum sem innihalda eingöngu fólk sem okkur líkar vel við heldur veljum við hóp eftir 

því hvernig við sjáum okkur sjálf. Við skilgreinum okkur sjálf eftir því hvaða hópi við 

tilheyrum. Sem einstaklingar þurfum við að hafa meira en eitt sjálf þar sem það væri okkur 

alls ekki til bóta að meta okkur eingöngu út frá okkar eina persónulega einstaklings sjálfi, en 

það sjálf sem er uppi á yfirborðinu í hvert skipti fer eftir félagslegu umhverfi okkar hverju 

sinni. Við tilheyrum mörgum hópum í einu, við getum verið maki, foreldri, vinnufélagi og 

starfsmaður á sama tíma í lífi okkar en við notumst við mismunandi sjálf eftir því við hvaða 

hóp við eigum samskipti hverju sinni. Félagsleg persónu einkenni okkar (e Social identity) eru 

ríkjandi þegar við erum innan um hvern þann hóp sem við tilheyrum og þá erum við líkleg til 

að tileinka okkur þau félagslegu norm sem honum tilheyra og hegðum okkur og hugsum eins 

og meðlimum þess hóps er tamt (Tajfel, 1982). 

 

Samkvæmt þessari kenningu geta einstaklingar haft fordóma gagnvart öðrum hópi en 

þeirra eigin bara með vitneskjunni um það að það sé til annar hópur. Þeir sem tilheyra hópi 

sýna honum mikla tryggð og verðlauna frekar hópfélaga sína framyfir aðra. Samkvæmt 

kenningunni leitast einstaklingar við að halda jákvæðri merkingu varðandi bæði félagslega 

sjálfið sitt. Þeir ná því fram að vissu leyti með því að setja aðra hópa niður og draga fram sér 

einkenni eigin hóps. Þetta hópatferli getur leitt af sér fordóma gagnvart öðrum hópum 

(Brown, 2006). 

 

Margir hafa reynt að finna eina skilgreiningu á hópnum konur og þá hvaða félagslegu 

persónulegu einkenni myndu einkenna þann hóp. En þá er gengið út frá því að allar konur séu 

einn einsleitur hópur. Það hefur sýnt sig að svo er ekki. Þar sem það karlmannlega hefur 

fengið hærri sess í samfélaginu heldur en það kvenlega hafa sumar konur ekki viljað vera 

settar í hóp með öllum öðrum konum og því kvenlega sem því fylgir, þær hafa þá reynt að 

upphefja þau félagslegu persónueinkenni hópsins sem skipta þær máli eins og að berjast fyrir 

því að konur fái sama stað innan atvinnulífsins og ríkisvaldsins og að konur geti í raun allt það 

sama og karlmenn. Aðrar konur sækja í upphafningu á sínum félagslegu persónueinkennum í 

gegnum stöðu og virðingasess eiginmanns síns (Skevington og Baker, 1989). 

 

Í kaflanum var fræðilegt yfirlit yfir kenningarnar um kynjakerfið samkvæmt Sylviu 

Walby, sjálfið, félagslegu kennimarka kenninguna og félagslegu samanburðar kenninguna. Í 

næsta kafla verður fjallað um trúarbrögð.  

3. kafli 

Trúarbrögð  

Margar tegundir trúarbragða eru til í heiminum í dag og hafa nokkur þeirra náð meiri 

fótfestu í samfélögum manna um allan heim heldur en önnur. Eitt þeirra sem er hvað 

útbreiddast er Kristni. Innan hennar hafa myndast margar mismunandi trúardeildir eins og til 

dæmis mótmælendatrú og kaþólska sem leggja mismikla áherslu á biblíuna sem er þeirra 

helsta trúarrit. Trúarbrögð hafa öll mismunandi skilgreiningu á tilgangi trúarbragða. Í 

kristnidómi eru skilaboðin meðal annars öryggi, að þú sért öruggur í höndum guðs, tilvist þín 

á jörðinni er aðeins tímabundin raun en eftir dauðann bíður þín himnavist sem veitir mörgum 

von og frið í erfiðum raunum lífsins. Trúarbrögðin greiða einstaklingnum margar mismunandi 

leiðir til að ná fram þessum tilfinningum um að tilheyra, finna fyrir friðþægingu og öryggi 

(Rosemont, 2001). 

 



12 

 

Kirkjur geta verið stórar og valdamiklar. Þær líta á sig sem lögmætar og eru þær í 

jákvæðu sambandi við samfélagið þar sem stærsti hluti samfélagsins tilheyrir þeim og tekur 

þátt í athöfnum innan hennar eins og til dæmis giftingum og jarðaförum. Þær viðurkenna ekki 

aðra trúarhópa utan kirknanna og þær styðja óbreytt ástand samfélagsins enda eru þær 

rótgrónar því. Meðlimir kirknanna eru normið og því styður samfélagið einnig kirkjurnar. 

Dæmi um kirkjur er kaþólska kirkjan og Mótmælenda kirkjan (McGuire, 2002).  

 

Félagslega kennimarka kenningin á vel við um þær hefðir sem mótast innan 

hefðbundinna og rótgróinna kirkna sem við þekkjum í nútíma samfélagi þar sem þær 

upphefja sín séreinkenni jafnvel á kostnað annarra kirkjudeilda. Meðlimir þeirra halda 

mikilli tryggð við sína trúardeild og sést það einna helst á því að heilu fjölskyldurnar langt 

aftur í ættir kenna sig við sömu trúardeildina (Brown, 2006).  

Kristin trú er hinsvegar iðkuð með ýmsum hætti og alltaf einhver hluti fólks sem 

tjáir og túlkar sína trúa á annan hátt en rótgrónar kirkjustofnanir. Oft liggur munurinn í því 

hversu bókstaflega biblían er túlkuð og hvaða atriði innan hennar séu mikilvægust. Hópar 

sem slíta sig frá hefðubundum kristnum kirkjum eru oft kallaðir sértrúarsöfnuðir. 

 

Sértrúarsöfnuðir eru oftast skilgreindir sem hópur eða hreyfing sem sýnir einhverri 

manneskju, hugmyndafræði eða hlut algjöra hollustu og notar siðlausar aðferðir til þess að 

þvinga og kúga einstaklinga til hlýðni og undirgefni (Goldberg, 1997). 

 

Í sértrúarsöfnuðum er það leiðtoginn sjálfur sem býr yfir mesta valdinu. Hann er 

bæði sá áhrifa mesti og valda mesti. Það kemur í hlut leiðtogans að vera ábyrgur fyrir 

markmiðum og leiðum að þeim fyrir hópinn. Mikilvægt er fyrir leiðtogann að vera gæddur 

persónutöfrum en einnig þarf að vera til hópur sem hefur þörf fyrir eitthvað sem 

leiðtoginn hefur upp á bjóða. Hópurinn verður að hafa mjög afmarkaða þörf sem 

leiðtoginn getur síðan svarað (Kunin, 2003). 

 

Til að ná stjórn á meðlimunum er mikilvægt fyrir leiðtogann að ná að brjóta niður 

það sjálf sem einstaklingurinn hefur fyrir. Það er að segja hans sjálfsmynd, gildi og venjur 

og byggja upp nýtt sjálf eða nýja sjálfsmynd sem verður að stórum hluta byggð á hans 

hugmyndafræði og mikilvægi þess að tilheyra hópnum. Mikilvægt er að sá sem kemur nýr 

inn í sértrúarsöfnuð átti sig ekki á því að um sértrúarsöfnuð sé að ræða heldur er honum 

kynnt hugmyndafræðin og venjur og siðir hópsins í smá skömmtum. Leiðtoginn setur 

fram þá mynd af sér sem hann telur verið mest aðlaðandi til dæmis af óeigingjörnum 

trúarleiðtoga, siðfræðilegum kennara eða meðferðaraðila. Á þennan hátt nær leiðtoginn og 

hópurinn valdi yfir nýjum meðlimum án þess að þeir nái nógu tímalega að meta 

heildaráhrif eða áform sértrúarsafnaðarins á gagnrýnin hátt. Á endanum án þess að verða 

þess varir að öllu leyti skiptir nýji meðlimurinn sýnu gamla sjálfi út fyrir hið félagslega 

sjálf hópsins (Goldberg, 1997). 

 

3.1.Strangtrúaður kristnidómur 

Söfnuðir sem myndast í kringum strangtrúaða kristna einstaklinga falla undir 

skilgreininguna á sértrúarsöfnuðum. Hugtakið kom í almenna notkun í kringum 1920 og var 

viss leið til þess að skilgreina sig á róttækan hátt frá nútímavæðingu samfélagsins. Þar sem 

fylgjendur þessarar stefnu fjarlægja ekki bara sjálfa sig frá nýjum normum nútíma samfélags 

heldur berjast ötullega gegn þeim. Oft er hægt að þekkja þá út frá þessari baráttu við 

samfélagslegar breytingar. 

Við nútímavæðingu samfélagsins hrikti talsvert í stoðum trúarbragðanna þar sem reynt 

var að sýna fram á að vísindin og rökhyggja þjónuðu mannkyninu betur heldur en trúa á 

eitthvað ósýnilegt og yfirnáttúrulegt. Þetta olli að sjálfsögðu töluverðu umróti og í 

örvæntingarfullri tilraun til að halda í óbreytta heimssýn styrktust og efldust strangtrúuð og 

jafnvel öfgafull kristin trúarbrögð til muna. Þar sem enn meiri áhersla var lögð á að fylgja 

biblíunni að öllu leiti og treysta á hana sem hið eina sanna orð guðs. Hægt er að tala um þrjú 

mismunandi atriði sem sýna fram á leið þeirra til þess reyna að halda trúverðugleika sínum 

samhliða aukinni þekkingu á þessum tímum. Strangtrúaðir kristnir trúa því að biblían sé 

óskeikult orð guðs en taka henni samt sem áður ekki alveg eins bókstaflega og kristnir gerðu 

áður fyrr. Það er þeirra tilraun til þess að halda í heilagleika biblíunnar í ljósi þeirrar 

þekkingar sem nú er til staðar um vísindaleg atriði. Ekki er lengur hægt að halda því fram að 

heimurinn hafi verið skapaður á 7 vikudögum eins og biblían lýsir því heldur þurfa þeir að 

koma með aðrar útskýringar eins og að ekki hafi verið átt við vikudaga heldur annars konar 

tímabil. Í öðru lagi lögðu þeir áherslu á að biblían væri innblásin anda guðs og bæri að lesa 

hana sem slíka. Ekki væri hægt að taka einstaka setningar úr henni og taka þeim sem 

venjulegum texta heldur þyrfti að horfa á innihald hennar í andlegu ljósi og meðtaka það sem 

slíkt. Í þriðja lagi er það mikilvægi persónulegrar andlegrar upplifunar sem skiptir máli. Sem 

svar við þeirri þekkingu sem hæglega ætti að geta brotið niður hugmyndir biblíunnar um lífið 

og tilveruna fóru strangtrúaðir að leggja meiri áherslu á þennan þátt. Hver einstaklingur gæti 

vitnað um þá reynslu að hafa upplifað guð og geta lesið biblíuna sem andlegt innblásið orð 

guðs og var það þeirra svar við nútíma vísindalegum upplýsingum og samfélagslegum 

breytingum sem áttu ekki samleið með kristnum hugmyndum (Hawley, 1994).  

Fólk sem aðhyllist þessa stefnu hefur oftar en ekki brennandi löngun til þess að verja 

kristna trú og varðveita hana fyrir öllum þeim miklu breytingum sem samfélagið tekur hverju 

sinni. Að halda í burtu öllum þeim áhrifum sem annars konar hugmyndir gætu haft á þessa 

tegund af hugmyndafræði. Margar af þeim breytingum sem orðið hafa í samfélaginu 

undanfarna áratugi ögra þeirri hugmynd að biblían sé óskeikul og allt sem í henni sé ritað sé 

heilagur sannleikur. Þar má sem dæmi nefna baráttuna fyrir jafnrétti kvenna, 

þróunnarkenningin í heild sinni og lögleiðing fóstureyðinga. Þeir trúa á frelsun mannsandans, 

á endurkomu Jesú Krists og nauðsyn þess að vitna um sína trú. Í kjarna þessarar 

hugmyndafræði er staða kynjanna og fjölskyldan. Hlutverk konunnar er að ala börn og reka 

heimili, hún á ekki að þurfa að taka þátt í verkefnum heimsins að öðru leyti. Fjölskyldan er 

grunnstoð innan þessarar hugmyndafræði og skiptir því hlutverk konunnar innan hennar miklu 

máli (Hawley, 1994). 

Kenningin um kynjakerfið sem Walby (1990) setti fram kemur nokkuð skýrt fram 

innan þessara safnaða. Kynhlutverk innan þeirra eru skýr og er konunum haldið innan 

einkasviðsins. Þeim ber að lúta yfirvaldi eiginmanna sinna sem og annarra karlmanna innan 

safnaðarins og er því yfirráðakerfið þar sem karlar njóta góðs af undirskipun kvenna í gangi. 

Þeir eiga sinn stað innan opinberasviðsins og fá að taka þátt í samfélaginu hafa völd og bera 

ábyrgð, en það gætu þeir ekki ef konur væru ekki í því hlutverki að sinna þörfum þeirra á 

einkasviðinu, reka heimilið og ala upp börnin þeirra. Þrátt fyrir að almennt hafi svo skýr 

hlutverkaskipting og aðskilnaður kynjanna verið á undanhaldi í vestrænum samfélögum þá 

ríkir hún ennþá innan þessara safnaða. 

3.2 Íslenskir sértrúarsöfnuðir. 

Á Íslandi eru nokkrir söfnuðir starfræktir sem flokkast undir þessa hugmyndafræði. 

Hér verður fjallað um fjóra þeirra, Hvítasunnusöfnuðinn, Veginn, Krossinn og Votta Jehóva. 

Þeirra stærstur er Hvítasunnukirkjan á Íslandi.  

Sá söfnuður skilgreinir sig á þennan hátt samkvæmt heimasíðu sinni: 

Hvítasunnuhreyfingin er ung miðað við flestar aðrar kristnar kirkjudeildir. Í 

nokkrar aldir var kirkjan að endurheimta biblíuleg verðmæti, sem lengi höfðu legið í 

dvala. Á fyrrihluta 16. aldar kom Marteinn Lúther fram með boðskapinn um 

réttlætingu fyrir trú. Um miðja 18. öld hófu John Wesley o.fl. öflugt vakningar starf og 

var mikil áhersla lögð á helgun lífernisins. Þessi hreyfing var nefnd Meþódismi og 

skömmu eftir dauða Wesleys, varð hún sjálfstæð kirkjudeild. Á 19. öld kom 

Baptisminn fram, en í þeirri hreyfingu var lögð áhersla á niðurdýfingu sem 

skírnarform. Síðan kom svo Hvítasunnuhreyfingin með áherslu á skírn Heilags anda 

og náðargjafirnar. Allar yngri hreyfingarnar byggðu á því sem áður hafði áunnist. Árið 

2006 voru liðin 100 ár frá upphafi Hvítasunnuvakningarinnar í Los Angeles, 85 ár frá 

því Hvítasunnuhreyfingin kom til Íslands, 80 ár frá stofnun Betelsafnaðarins í 

Vestmannaeyjum og  70 ár frá stofnun Fíladelfíusafnaðanna í Reykjavík og á Akureyri 

(Hvítasunnukirkjan, 2013). 

Trúarjátning og kenningar Hvítasunnusafnaðarins á Íslandi er eftirfarandi: 

Trúarjátning trúfélagsins er: Jesús er Drottinn (1. Korintubréf 12:3). Kenningar 

Hvítasunnukirkjunnar er: Við trúum að Biblían, Heilög ritning, sé innblásin, óskeikul, 

óvéfengjanleg og myndugt orð Guðs. (2. Tímóteusarbréf 3:16). Við trúum á einn Guð, 

sem eilíflega er til í persónum Heilagrar þrenningar (1. Jóhannesarbréf 5:7-8).Við 

trúum á meyjarfæðingu Drottins Jesú Krists, að Guðdómur hans hafi verið 

ótakmarkaður, að mannlíf hans hafi verið syndlaust og fullkomið. (Lúkas 1:35).Við 

trúum að friðþægingardauði Jesú á Golgata sé fullnægjandi að eilífu fyrir alla iðrandi 

menn. (Jóhannes 3:16).Við trúum líkamlegri upprisu Jesú frá dauðum, uppstigningu 

hans til hægri handar föðurins á himni (Jóhannes 20:20).Við trúum persónulegri 

endurkomu Jesú, þegar hann hrífur brúði sína til fundar við sig í loftinu, og að eftir það 

muni hann stíga niður á Olíufjallið og stofnsetja þúsund ára friðarríki hér á jörð. 

(Postulasagan 1:11).Við trúum að í vændum sé Nýr himinn og Ný jörð, þar sem hið 

fyrra er horfið og hafið ekki lengur til ( Opinberunarbókin 21:1).Við trúum að 

réttlæting af synd sé dómgjörð Guðs og eingöngu byggð á friðþægingarverki Jesú 

Krists. Við trúum að endurfæðing fyrir kraft Heilags anda sé algjör nauðsyn til 

persónulegrar endurlausnar (Rómverjabréfið 3:24; Jóhannes 3:3).Við trúum á gildi 

helgaðs og guðrækilegs lífernis. Við trúum á raunveruleika skírnar í Heilögum anda og 

eldi fyrir daginn í dag. Að náðargjafir Heilags anda séu gefnar til þjónustu í 

söfnuðinum, þar á meðal yfirskilvitleg lækning Drottins fyrir líkama mannsins (1. 

Pétursbréf 2:24). Við trúum á Drottinvald Jesú yfir söfnuðinum. Virt sé framkvæmd 

skírnar með niðurdýfingu í vatn í nafni Heilagrar þrenningar, til Jesú Krists. Ekki 

skulu aðrir en endurfæddir skírast. Kvöldmáltíð Drottins er fyrir þá sem eru 

endurfæddir. (Kólossubréfið 1:18; 1. Korintubréf 12:13; Matteus 28:19) Við trúum á 

eilífa blessun hinna endurleystu á himni og eilífa refsingu hinna óendurfæddu í 

eldsdíki (Matteus 25:46). (Hvítasunnukirkjan, 2013). 

Samkvæmt trúaryfirlýsingu Krossins er sá söfnuður mjög strangtrúaður og tekur 

biblíuna bókstaflega. Trúaryfirlýsing þeirra er svohljóðandi:  

Við trúum því að Biblían sé innblásið orð Guðs og því óskeikult. (II. Tím 

3:16). Biblían er hið æðsta vald sem Guð hefur gefið manninum. Öll kenning, trú, von 

og leiðbeining verður að byggjast á og vera í samræmi við hana. Biblían á að lesast og 

rannsakast af öllum mönnum alls staðar og getur aðeins verið skilin til fulls af þeim 

sem smurðir eru Heilögum Anda. I Jóh. 2:27, II Pét. 1:20-21. Rætur Krossins liggja í 

Hvítasunnukirkjunni. (Krossinn, 2013).  

Vegurinn fellur að sama skapi undir þá skilgreiningu að vera söfnuður strangtrúaðra 

kristinna. Hlutverk þeirra og tilgangur er tíundaður á þennan hátt á heimasíðu safnaðarins. 

Tilgangur kirkjunnar er að breiða út ríki Krists innan lands og utan samkvæmt 

kristniboðsskipuninni. Vegurinn boðar að Biblían sé innblásið orð Guðs og þegar það 

er boðað hreint og ómengað hefur það kraft til að frelsa frá synd, lækna sjúkdóma og 

breyta lífi fólks. Hlutverk kirkjunnar er að vera samfélag og andlegt heimili kristins 

fólks sem starfar samkvæmt kristniboðsskipuninni í Matt. 28.18-20, Mark 16.15-18 og 

Post. 1.8. Í því felst m.a. boðun fagnaðarerindisins, skírn í vatni og safnaðarstarf í 

krafti Heilags anda (Vegurinn, 2013). 

Enn einn söfnuðurinn sem er starfræktur á Íslandi og flokkast undir sértrúarsöfnuð er 

söfnuðurinn Vottar Jehóva. Trú Votta Jehóva á rætur sínar að rekja til Bandaríkjanna á 8. 

áratug 19.aldar og er sprottin upp úr trúarlegu umhverfi amerískrar mótmælendatrúar þess 

tíma. Vottar Jehóva hafna grunnkenningum stóru kirknanna. Á heimasíðu Votta Jehóva á 

Íslandi er farið nánar yfir þau atriði sem meðlimir safnaðarins trúa og vísað er í biblíulegan 

grunn því til stuðnings.  

Biblían er orð Guðs og er sannleikur. Biblían er áreiðanlegri en erfikenningar. 

Guð heitir Jehóva. Kristur er sonur Guðs og er honum óæðri. Kristur var fyrsta sköpun 

Guðs. Kristur dó á staur, ekki á krossi. Mannslíf Krists var greitt sem lausnargjald fyrir 

hlýðna menn. Fórn Krists nægði ein og sér. Kristur var reistur frá dauðum sem 

ódauðleg andapersóna. Nærvera Krists er andleg. Við lifum núna á „tíð endalokanna.“ 

Guðsríki undir stjórn Krists mun stjórna jörðinni í réttlæti og friði. Guðsríki mun skapa 

á jörðinni bestu lífsskilyrði. Jörðin verður aldrei eyðilögð eða mannlaus. Guð þurrkar 

út núverandi heimskerfi í Harmagedón. Illum verður eytt að eilífu. Fólk, sem er Guði 

þóknanlegt, öðlast eilíft líf. Það er aðeins einn vegur til lífsins. Menn deyja vegna 

syndar Adams. Við dauðann hættir sál mannsins að vera til. Helja er gröfin sem allir 

menn fara í. Von um hina látnu er upprisa. Adamsdauðinn hættir að vera til. Aðeins 

lítill hópur, alls 144.000, fara til himna og ríkja með Kristi. Hinar 144.000 eru 

endurfæddar sem andlegir synir Guðs. Nýr sáttmáli er gerður við andlegan Ísrael. 

Söfnuður Krists er byggður á Kristi sjálfum. Bænum skal aðeins beina til Jehóva fyrir 

milligöngu Krists. Ekki skal nota líkneski við tilbeiðslu. Ekki má koma nálægt 

spíritisma. Satan er ósýnilegur stjórnandi heimsins mönnum ber að eiga enga hlutdeild 

í samkirkjulegum hreyfingum. Kristinn maður ætti að halda sér aðskildum frá 

heiminum. Hlýða skal lögum manna sem stangast ekki á við lög Guðs. Inntaka blóðs í 

líkamann gegnum munn eða æðar brýtur lög Guðs. Lögum Biblíunnar um siðferði 

verður að hlýða. Hvíldardagshelgihald var gefið Ísraelsmönnum einum og féll niður 

með Móse lögunum. Klerkastétt og sérstakir titlar eiga ekki rétt á sér. Maðurinn 

þróaðist ekki heldur var skapaður. Kristur gaf fordæmið sem fylgja verður þegar Guði 

er þjónað. Niðurdýfingarskírn er til merkis um að menn hafi vígt sig Guði. Kristnir 

menn vitna með gleði opinberlega um biblíuleg sannindi (Vottar Jehóva, 2013). 

Eins og sjá má hafa allir þessi söfnuðir biblíuna sem sitt helgirit. Þeir segja hana allir 

vera heilagan sannleika og með öllu óskeikult orð guðs. Þrátt fyrir það túlka þeir atriði innan 

hennar á mismunandi hátt og leggja mismikla áherslu á mismunandi atriði sem á vissan hátt 

aðskilur þá eins og sjá má í trúaryfirlýsingum þeirra leggja allir söfnuðirnir áherslu á Jesú 

Krist sem son guðs nema Vottar Jehóva en þeir telja hann vera guði óæðri, þetta getur svo haft 

áhrif á mikilvægi ritningarversa sem fjalla um hann. Þar sem hver og einn þeirra festa sig 

svona bókstaflega í eitt trúarrit umfram allt annað er ekki mikið rými til að taka breytingum 

með aukinni vísindalegri þekkingu eða tíðaranda samfélagsins.  

3.3. Tölulegar upplýsingar um trúarsöfnuði á Íslandi 

Ef skoðað eru tölur frá Hagstofu Íslands um fjölda meðlima í annars vegar þessum 

tilteknu sértrúarsöfnuðum og hins vegar þjóðkirkju Íslands síðastliðin 5 ár kemur eftirfarandi í 

ljós:  

 

Fjöldi meðlima 2008  2013  

 Karlar konur karlar Konur 

Þjóðkirkjan 126.122 126.586 121.704 123.480 

Hvítasunnus. 993 982 1032 1032 

Krossinn 379 289 296 200 

Vegurinn 343 341 334 321 

Vottar Jehóva 372 361 361 332 

Utan trúfélaga 5167 3620 9659 6949 

 

Eins og sjá má á tölum frá Hagstofu Íslands að ef miðað er við heildar íbúafjölda 

Íslands, en þann 1. Janúar 2013 var hann 321.857 þúsund manns, er það ekki stór hluti sem 

skráður er í þessa sértrúarsöfnuði og hefur þeim farið fækkandi síðastliðin ár í þremur af þeim 

fjórum þeirra safnaða sem hér eru skoðaðir. En fjöldi skráðra meðlima fer einnig fækkandi hjá 

þjóðkirkjunni svo fólk virðist ekki vera að fara út úr sértrúarsöfnuðum yfir í þá rótgrónu 

stofnun sem þjóðkirkjan er. Fjöldi þeirra sem er skráðir utan trúfélaga hefur hins vegar aukist 

síðastliðin 5 ár svo líklegra er að sjálf trúarbrögðin eigi undir högg að sækja frekar heldur en 

að sértrúarsöfnuðir séu að missa trúverðugleika sinn. Hins vegar hefur fjöldi skráðra karla og 

kvenna aukist í Hvítasunnusöfnuðinum á Íslandi.  

Við hnattvæðingu vestrænna samfélaga urðu miklar breytingar. Upplýsingar urðu 

fleirum aðgengilegri og landamæri á milli þjóða urðu opnari. Með auknu upplýsingarflæði og 

aukinni vísindalegri þekkingu var gert ráð fyrir að hlutir eins og trúarbrögð myndu líða undir 

lok. Að hugmyndafræði sem ekki hefði vísindalega nálgun á bakvið sig myndi ekki endast 

lengi í upplýstara samfélagi. Það virstist hins vegar ekki vera raunin. Trúarbrögðum óx 

ásmegin og leitaði fólk jafnvel enn frekar í íhaldsama hugmyndafræði trúarbragða í 

síbreytilegu og framandlegu samfélagi (Magnús Þorkell Bernharðsson, 2007). 

Þetta getur að einhverju leyti ústkýrt hvers vegna kristnir sértrúarsöfnuðir lifa ennþá 

góðu lífi og að það hafi verið aukning á skráðum meðlimum í fjölmennasta söfnuðinn 

Hvítasunnukirkju Íslands á undanförnum árum.  

Í kaflanum var fjallað um trúarbrögð, almennar rótgrónar kristnar kirkjur og 

sértrúarsöfnuði sem að skilja sig frá þeim. Strangtrúaður kristnidómur skilgreindur og fjallað 

um fjóra íslenska söfnuði sem falla undir þá skilgreiningu. Í næsta kafla verður fjallað um 

kynhlutverk innan kristinna sértrúarsafnaða, stöðu kvenna og kynbundið ofbeldi. 

4. Kafli  

Kynhlutverk innan kristinna sértrúarsafnaða 

Þrátt fyrir fækkun meðlima í flestum kristnum sértrúarsöfnuðum á Íslandi undanfarin 

ár þá er engu að síður fjölgum innan Hvítasunnusafnaðarins, þessum konum sem ennþá 

tilheyra bæði þeim söfnuði og öðrum má ekki gleyma. Samkvæmt skýrslu World Economics 

Forum (2012) er Ísland í fyrsta sæti yfir þau lönd þar sem mest jafnrétti ríkir. Þrátt fyrir það 

býr þessi hópur kvenna við ójafnrétti sökum kyn síns innan hugmyndafræði sem ekki telur 

þörf á fullu jafnrétt kynjanna. 

Strangtrúaðir kristnir trúa á og leggja mikla áherslu á hefðbundin kynhlutverk. Þeir 

byggja þá nálgun sína á hinum ýmsu ritningarversum biblíunnar. En þeir sjá karlmanninn sem 

höfuð fjölskyldunnar og leiðtoga hennar, konan er fylgjandi hans og ber að vera undirgefin 

hans valdi. Æðsta yfirvaldið er frá guði sjálfum næstur honum er það karlmaðurinn og undir 

honum er konan. Hún er álitin sem aðstoðarmaður mannsins og móðir fyrst og fremst. Til þess 

að geta haldið slíkum hugmyndum uppi þurfa þeir að vera í andstöðu við þær félagslegu 

breytingar sem hafa átt sér stað á stöðu og réttindum kvenna. Þar sem konur eru í mun meira 

mæli farnar að fara út á vinnumarkaðinn, taka þátt í valdastöðum og krefjast meiri og 

sanngjarnari verkaskiptingu inn á heimilunum.  Langt aftur í tímann er hægt að sjá að 

hugmyndir um hin hefðbundnu kynhlutverk koma úr trúarbrögðunum (Moore og Vanneman, 

2003). Það er því ljóst að kynjakerfið eins og Walby lýsir því birtist á ennþá skýrari hátt innan 

þessara safnaða sem reyna eftir sinni bestu getu að halda í við íhaldssöm gildi samfélagsins og 

neita að aðlaga sig að þeim breytingum sem þó hafa orðið í samfélaginu. 

4.1. Staða konunnar 

Staða konunnar innan kristinna sértrúarsafnaða í fjölskyldunni er skýr og íhaldssöm. 

Þar er hlutverk konunnar að vera móðir, eiginkona og reka heimilið. Konur sem eingöngu 

sinna þessu hlutverkum og eru heimavinnandi húsmæður fá mikið lof fyrir. Á þann hátt er 

reynt að halda í við kjarnafjölskylduna sem hina einu sönnu fjölskyldumynd. Einn karl, ein 

kona og börn.  

Eiginkonan og eiginmaðurinn eru í raun jöfn frammi fyrir guði samkvæmt kenningum 

þeirra en hlutverk eiginmannsins er að sjá fyrir fjölskyldunni fjárhagslega, vernda hana og 

leiða. Þrátt fyrir að konan og maðurinn séu sögð jöfn frammi fyrir guði og mönnum er samt 

konan í þeirri stöðu að vera undirgefin manninum, svo hún er heft bæði tilfinningalega og 

líkamlega vegna stöðu sinnar inn á heimilinu og undir stjórn eiginmanns síns. Þar sem aðrar 

leiðir eru þeim ekki opnar eins og að fara út á vinnumarkaðinn eru þær oftar en ekki upp á 

eiginmenn sína komnar fjárhagslega. Almennt er það ekki liðið að kona fari með forstöðu 

fyrir slíkum söfnuði, vegna þess að þá væri hún komin í yfirvaldsstöðu yfir karlmönnum 

safnaðarins. Þar sem samkvæmt biblíunni var konan sköpuð fyrir manninn á eftir manninum 

þá getur hún ekki verið í yfirvaldstöðu yfir honum. En þessar hugmyndir hafa orði skýrari og 

jafnvel strangari með breyttum félagslegum hugmyndum um stöðu kvenna. Þeim mun 

frjálslegri sem staða konunnar verður í samfélaginu og jafnrétti kvenna eykst, því stífari verða 

þau boð og bönn sem konum ber að fylgja innan þessara safnaða til þess að halda fastar í 

þessar íhaldssömu hugmyndir og þar af leiðandi skera sig meira frá hinum spillta heimi sem 

neitar að lúta lögmálum biblíunnar (Shaw, 2008).  

Trúarbrögðin hafa í gegnum tíðina og enn þann dag í dag lagt ríka áherslu á að hafa líf 

og líkama kvenna undir stjórn. Í hugmyndafræði strangtrúaðra kristinna eru konum settar 

skýrar reglur. Ein helsta leiðin til þess að ná stjórn yfir konu er að stjórna líkama hennar. 

Strangar reglur eru um kynlíf og kynlanganir og kynhneigðir, þar sem álitið er að of mikil 

frjálshyggja varðandi þá hluti geti haft áhrif á hreinleika sálarinnar. Einnig eru fóstureyðingar 

bannaðar með öllu, deilur varðandi þetta atriði koma reglulega upp innan þessara kirkjudeilda 

þar sem mismunandi sveigjanleiki er ræddur en flestir boða algjör bann þrátt fyrir að konunni 

hafi verið nauðgað eða um sifjaspell hafi verið að ræða. Margir þessir söfnuðir ganga svo 

langt að banna allar getnaðarvarnir líka þar sem þær eru álitnar fóstureyðing í sjálfu sér, þar 

sem líf er talið kvikna við getnað og sumar getnaðarvarnir koma í veg fyrir að frjógvað egg 

festist í slímhúðinni. Þeir líta þannig á að hvert mannslíf sé heilagt og hver manneskja sköpuð 

í guðs ímynd, svo við getnað er orðin til nýr einstaklingur sem hefur sömu mannréttindi og á 

skilið sömu tækifæri og hver sá sem þegar er fæddur. Með þessu hafa þeir algjörlega litið 

framhjá heilagleika lífs móðurinnar og tekið allt vald af þeim konum sem fylgja þessari 

trúarstefnu til þess að hafa stjórn á eigin líkama (Shaw, 2008).   

Slík umræða á sér líka stað í samfélaginu utan sértrúarsafnaðanna. Það sást skýrt í 

aðdraganda forsetakosninga í Bandaríkjunum árið 2012. Þar héldu meðlimir 

Repúblikaflokksins því fram að fóstureyðingar væru ekki undir neinum kringumstæðum 

réttlætanlegar. Ekki heldur þegar kona verður ófrísk eftir nauðgun. Þeir héldu á lofti 

hugmyndum um að kona gæti ekki líffræðilega orðið ófrísk eftir nauðgun svo það væri ekki 

mikið áhyggjuefni. Þetta sýnir okkur að þetta eru ekki einangruð viðhorf innan kristinna 

sértrúarsafnaða heldur koma þau upp á yfirborðið annars lagið í samfélagslegri umræðu. Það 

er því ekki sjálfgefið að þau réttindi sem konur hafa öðlast haldist óbreytt eða verði sjálfkrafa 

fleiri og betri heldur þarf sífellt að standa vörð um þau („Todd Akin on abortion,“ 2013). 

Guð hefur skapað hjónabandið fyrir einn karl og eina konu samkvæmt biblíunni og 

þetta taka strangtrúaðir kristnir mjög alvarlega og hvert frávik fá hinum gagnkynhneigða 

hjónabandi þar sem maðurinn er yfirvaldið er litið hornauga. Samkynhneigð karla er óæskileg 

að því leyti að það þykir niðrandi fyrir þá að hegða sér eins og konur, einungis eiga það að 

vera konur sem stunda kynlíf með karlmönnum. Samkynhneigð kvenna er svo talin móðgun 

við þann stað karlmanna í kynlífinu þar sem það eiga að vera þeir sem njóta kvenna 

kynferðislega. Þessar hugmyndir hafa auðvitað mikið vald yfir kynferðislegri hegðun kvenna 

þessara safnaða, ef að það að vera samkynhneigður er álitið óeðlilegt, skammarlegt og synd 

þá forðast þær að fá á sig þann stimpil. Þessi stimpill að vera lesbía er svo oft notaður þegar 

þær hegða sér á einhvern hátt sem ekki getur þótt kvenlegur sem sagt ekki á undirgefin og 

auðmjúkan hátt og þannig notað sem stjórnunartæki á hegðun þeirra (Shaw,2008).  

Árið 2009 beindi íslenskur samkynhneigður tónlistarmaður athygli á því að sér hafi 

verið meinað að taka þátt í jólatónleikahaldi Hvítasunnusafnaðar Íslands vegna þess að hann 

væri samkynhneigður. Þrátt fyrir að það margir áratugir síðan samkynhneigð var ekki lengur 

skilgreind sem lögbrot og viðhorf gangvart mismunandi kynhneigð fóru að breytast verulega 

þá ríkir ennþá íhaldsemi við gamlar hugmyndir innan kristinna sértrúarsafnaða. Þeir halda fast 

í þau kynhlutverk að ein kona og einn maður sé eina siðferðislega formið af fjölskyldu og 

ástarsambandi. Samkynhneigð hjá hvort sem er körlum eða konum er álitin synd gangvart 

guði („Óvelkominn í Fíladelfíukórinn“, 2009). 

Innan Hvítasunnuhreyfingarinnar er mikil áhersla lögð á gjafir andans þar sem fólk 

fyllist heilögum anda og tjáir eftir það lofgjörð sína og bænir á mjög tilfinningaríkan hátt. 

Með því að tala tungum og fara í trans ástand. Konur eru í meirihluta þegar kemur að þessari 

sterku tilfinningalegu túlkun. Þær upplifa oftar en ekki að þetta sé þeirra þjónusta og þær fá 

oft að taka mikinn þátt innan safnaðanna í lofgjörð og bæn. Þær hafa ekki sama aðgang að 

valdastöðum eða predikunarstólnum en þær upplifa þetta hlutverk sitt sem mikilvægt og 

gefandi. Þær eru þó  ekki tilbúnar til þess að ögra íhaldsömum og skaðlegum hugmyndum um 

kynjahlutverk innan safnaðarins og til þess að halda þeim á lofti tileinka þær þjónustu sína og 

verk heilögum anda en taka engan heiður af þeim sjálfar (Tangenberg, 2007) 

 

Walby (1990) talar um að feðraveldið hafa í gegnum tíðina sett konur í þá stöðu að 

þær eigi að vera í hjónabandi með einum karlmanni og að kynferðislegur hreinleiki þeirra 

skipti höfuð máli. Þær hafi ekki haft full yfirráð yfir sínu eigin kynferði eða kynferðislegri 

hegðun áður fyrr heldur höfðu feður þeirra stjórnina og seinna eiginmenn þeirra. Með aukinni 

baráttu fyrir jafnrétti kynjanna hafa konur almennt öðlast meira kynferðislegt frelsi en innan 

kristinna sértrúarsafnaða hafa hin gömlu íhaldssömu gildi ennþá mikið vægi.  

Ungar ógiftar konur innan þessara safnaða geta fundið sig í jafnvel verri stöðu heldur 

en giftar konur. Þær þurfa að vera að biðja og leita að hinum rétta karlkyns lífsförunaut, þær 

hafa ekki það val að vera einhleypar, einstæðar né samkynhneigðar. Þær hafa líkt og giftar 

trúsystur þeirra ekki aðgang að fóstureyðingu þrátt fyrir að þær geti fundið sig í þeirri aðstöðu 

að hafa stundað kynlíf utan hjónabands og orðið ófrískar. Því getur fylgt gríðarleg skömm og 

útskúfun. Eins geta þær sem hafa orðið fyrir nauðgun og getnaður átt sér stað, ekki farið með 

góðri samvisku og látið framkvæma fóstureyðingu. Líf þeirra er því að mörgu leyti ekki þeirra 

eigin til að ráðstafa heldur eru örlög þeirra og framtíð í höndum kalmannanna í lífi þeirra 

(Glander, Morre, Michielutte og Parsons, 1998). 

4.2. Kynbundið ofbeldi. 

Í því kerfi þar sem karlmaðurinn er yfirvald konunnar í hjónabandinu og hefur síðast 

orðið þegar kemur að ákvörðunum innan fjölskyldunnar getur myndast sú hætta að 

heimilisofbeldi geti átt sér stað. Samkvæmt kenningu Walby um kynjakerfið er ofbeldi karla 

gegn konum rótgróið í samfélagsmunstri okkar, það er algengt og margþætt og dæmi um 

yfirskipun karla.  

Áströlsk rannsókn sýndi að það getur valdið kristnum konum talsverðri innri togstreitu 

þegar þær verða fyrir heimilisofbeldi af hendi maka síns þar sem þær vita að það er ekki vel 

liðið að strangtrúaðir kristnir endi hjónaband með skilnaði,  svo þær hafa verulega þröngt val  

um að annað hvort bregðast guði og fara úr hjónabandinu eða vera áfram og þola ofbeldi. Oft 

velja þær að vera áfram í hjónabandinu þrátt fyrir ofbeldið þar sem þær trúa að hjónaband sé 

heilagt og eilíft. Karlmennirnir töluðu líka um að þeir höfðu oftar en ekki skýlt sér á bak við 

trúna þegar þeir þurftu að verja ofbeldishegðun sína. Þeir notuðu þá mismunandi ritningarvers 

til þess að minna eiginkonur sínar á stöðu sína innan hjónabandsins og færðu þannig 

ábyrgðina á ofbeldinu yfir á þær. Þær upplifðu því oftar en ekki mikla sektarkennd og skömm 

í kjölfarið. Konurnar töluðu líka um að mennirnir notuð oftar en ekki trúarlegt ofbeldi líka. 

Þar sem einn hafði til dæmis læst konuna sína inni á meðan hann las yfir henni þau 

ritningarvers sem hann taldi að ýttu undir hans sýn á stöðu konunnar gagnvart honum (Wendt, 

2008).  

Þar sem kristin trú byggir mikið af sinni hugmyndafræði á fyrirgefningu og að vera 

undirgefin yfirvaldinu sem guð er, og fyrir konuna, karlmaðurinn líka, þá er kannski ekki 

skrítið að rannsóknir sýna að kristnar konur fara síður, ef þær fara yfir höfuð, út úr 

ofbeldissamböndum. Það hefur þó ekki verið sýnt fram á að kristnir eiginmenn beiti 

eiginkonur sínar frekar ofbeldi heldur en menn sem aðhyllast önnur trúarbrögð eða engin 

trúarbrögð (Nash og Hesterber, 2009). 

Strangtrúaðar kristnar konur sem þurfa að þola ofbeldi í hjónaböndum eru þó líklegri 

til að grípa til trúarhugmynda sinna til þess að réttlæta ofbeldið eða reyna að lifa það af heldur 

en aðrar konur. Eigindleg rannsókn sem byggði á djúpviðtölum við þrjár kristnar konur sem 

þurftu að þola heimilisofbeldi sýndi að þær litu á ofbeldið sem þær þurftu að þola sem próf á 

trú þeirra sem guð hafði lagt fyrir þær. Einnig litu þær á sjálfa sig sem þolanda fyrir Krist og 

að þeirra raunir væru að einhverju leyti öðrum til góða jafnvel ofbeldismanninum sjálfum. 

Þær töluðu um að ofbeldið væri í raun satan að kenna og að þær sjálfar gætu haft áhrif á 

alvarleika ofbeldisins með því að biðja meira og vera guði þóknanlegar. Þessum 

hugsunarhætti fylgdi svo mikil sektarkennd og skömm þegar ofbeldinu linnti ekki, því það var 

bein speglun á hversu vel eða illa þær stóðu sig gagnvart guði. Þrátt fyrir að aðrir myndu líta á 

þessar hugmyndir sem uppgjöf og aðgerðarleysi þessara kvenna, í þeirri hrikalegu stöðu sem 

þær voru í, litu þær svo á að þær væru að gera allt það sem þær gætu til þess að bæta stöðuna 

og bjarga sér og hjónabandinu (Nash og Hesterber, 2009).  

Oft eru strangtrúaðir kristnir einstaklingar líka tvístíga með að treysta sálfræðingum og 

geðlæknum sem ekki tilheyra þeirra trúardeild. Rétt eins og Brown (2006) talar um út frá 

félagslegu kennimarkakenningunni geta myndast ákveðnir fordómar þegar fólk upphefur þann 

hóp sem það tilheyrir en setur niður aðra. Þetta gera þeir til þess að halda vörð um sitt 

félagslega sjálf sem verður samtvinnað hópnum. Aðrir með skoðanir og athugasemdir sem 

ekki samræmast normum og viðmiðum innan hópsins verða útilokaðir. Þar sem flest andleg 

vandamál sem koma upp eru einmitt það, andleg þá er sú trú að það eigi að leysa þau andlega 

með bænum og fyrirbæn. Það getur valdið því að þolendur ofbeldis leiti sér mun síður 

aðstoðar hjá sérfræðingum. Einnig eru notkun geðlyfja oft litin hornauga. Það eru þó til 

kristnir sálfræðingar og geðlæknar sem gefa sig út fyrir að lifa samkvæmt þeim hugmyndum 

sem því fylgir og nota meðal annars bænir í meðferðinni (Stotland, 2000). 

Vantraust í garð þeirra sem ekki tilheyra söfnuðinum getur síðan oft einangrað konur 

ennþá frekar og þessar konur upplifa líka oft ótta við að þeim verði hafnað eða þær útskúfaðar 

ef þær viðurkenna vandamál sín innan hjónabandsins eða í móðurhlutverkinu (Tangenberg, 

2007). Samkvæmt félagslegu samanburðar kenningunni þá er það verulega mikilvægt fyrir 

félagslega sjálfið að tilheyra hóp og getur það verið mikil raun að slíta sig úr hóp eða verða 

útskúfaður vegna hegðunar eða skoðanna sem ekki samræmast grunn gildum hópsins. Það 

getur því spilað stóran sess í því að konur fara varlega í að tjá sig um vandamál sem tengjast 

hlutverki þeirra sem kvenna innan trúarhópsins (Crisp og Turner, 2007). 

4.2.1 Kynbundið ofbeldi inna íslenskra sértrúarsafnaða 

Á Íslandi hafa komið upp mál þar sem konur hafa talað opinberlega um og/eða kært til 

lögreglu, leiðtoga og/eða meðlimi sértrúarsafnaða fyrir kynferðislegt ofbeldi, áreiti og 

nauðganir. Gunnar Þorsteinsson sem stofnaði og veitti forstöðu um áratuga skeið söfnuðinum 

Krossinum er einn þeirra. Árið 2010 stigu 16 konur fram og kærðu hann fyrir kynferðislegt 

ofbeldi. Meðal þeirra voru tvær fyrrum mágkonur Gunnars sem höfðu verið hluti af 

söfnuðinum á þeim tíma og einnig búið inni á heimili Gunnars. Sumar þeirra voru börn þegar 

ofbeldið átti sér stað. Allar lýstu þær því í hvaða valdastöðu hann hafi verið yfir þeim, verandi 

þeirra trúarleiðtogi og forstöðumaður safnaðarins og hvernig hann misnotaði þá stöðu sína sér 

í hag til að brjóta á þeim. Hann neitaði öllum sakargiftum og þar sem málið var fyrnt innan 

íslenskra hegningarlaga þá voru kærurnar felldar niður („Ásakanir í Krossinum“, 2010). 

Einnig hafa konur innan safnaðarins Votta Jehóva talað um á opinberum vettvangi að 

þar þrífist heimilis og kynferðislegt ofbeldi karla gegn konum. Persónulegar sögur kvenna 

sem hafa alist upp á heimili þar sem faðirinn beitir móðurina og þær sjálfar kúgun og 

kynferðis- og heimilisofbeldi hafa fengið að heyrast í íslenskum fjölmiðlum. Þær tala um að í 

skjóli trúarsetninga þeirra eigi konurnar erfitt með að leita að utanaðkomandi hjálp í 

aðstæðunum þar sem söfnuðurinn vilji leysa slík mál innan sinna veggja sem endi oftar en 

ekki í þöggun og yfirhylmingu á glæpum gerandans („Misnotkun þrífst“, 2010). 

Þjóðkirkjan á Íslandi er ekki undanskilin slíkri umfjöllun þar sem fyrrverandi biskup 

Íslands Ólafur Skúlason var kærður til lögreglu fyrir kynferðislegt ofbeldi bæði gegn konum í 

söfnuðinum sem höfðu leitað til hans sem trúarleiðtoga og ráðgjafa og af sinni eigin dóttur. 

Hann neitaði allri sök allt sitt líf og stóðu margir safnaðarmeðlimir með honum í þeirri trú. 

Konurnar þurftu svo að berjast gegn óvæginni umræðu um þeirra trúverðugleika bæði 

fjölmiðlum og í einkalífinu („Konur hafi samband“, 2011). 

Slík mál hafa svo líka komið upp varðandi Kaþólsku kirkjuna á Íslandi. Þar hafa bæði 

konur og karlar sagt frá reynslu sinni af andlegu og líkamlegu ofbeldi af hendi leiðtoga 

kirkjunnar og einkarekins grunnskóla á þeirra vegum. Gagnrýnin var svo sú að málin hafi ekki 

farið í réttan farveg refsimála innan samfélagsins heldur stöðvast innan safnaðarins með 

þöggun og yfirhylmingu („Ofbeldi þaggað“, 2012).-  

Það er því augljóst að andlegt og líkamlegt ofbeldi þrífst innan trúarsafnaða á Íslandi 

bæði þeirra sem flokkast sem sértrúarsöfnuðir og þeirra stærri og rótgrónari. Oftast eru það 

karlmenn í lykilstöðum innan safnaðanna sem beita konur ofbeldi og misnota þannig 

valdastöðu sína gagnvart þeim. Þegar trúarlega hugmyndafræðin inniheldur skýra afmörkun 

kynjahlutverka þar sem karlmaðurinn er konunni æðri verður erfitt að uppræta 

valdamisnotkun sem þessa. 

Í þessum kafla var fjallað um kynhlutverk innan kristinna sértrúarsafnaða, stöðu 

kvenna og kynbundið ofbeldi í næsta kafla er fjalla um afdrif þeirra sem yfirgefa slíka 

söfnuði.  

5. Kafli 

Að yfirgefa söfnuðinn. 

Margar konur sækja í kristna sértrúarsöfnuði þrátt fyrir að staða þeirra sé slæm innan 

þeirra af mörgum ástæðum. Sumar eru aldnar upp við þessa hugmyndafræði og finna ekki 

styrk eða hafa ekki næga vitneskju til þess að yfirgefa söfnuðinn. Þær eru einnig oft í mjög 

viðkvæmri stöðu innan safnaðanna vegna kynjamisréttis.  

 

Rannsóknir hafa sýnt að það getur hver sem er orðið bráð sértrúarsafnaða. Það er ekki 

einungis þeir sem koma úr erfiðum aðstæðum eða eiga við mikla sálræna erfiðleika að stríða. 

Tæknin sem leiðtogar slíkra safnaða nota getur virkað mjög heillandi í upphafi og hrifið 

marga með sér. Fólk er svo oft komið of langt inn í aðstæðurnar til að geta með góðu móti 

farið eða mótmælt því sem fram fer. Slíkir leiðtogar eru oft mjög hrífandi í fyrstu og gefa af 

sér góðan þokka, smátt og smátt ná þeir þó að koma inn sinni hugmyndafræði og setja hana 

upp sem andlegan sannleika. Hans lög og reglur gilda og að óhlýðnast þeim eða jafnvel 

einungis gagnrýna þau getur valdið útskúfun. Bara tilhugsunin um að vera útskúfað getur 

verið nógu sterk til þess að halda meðlimunum undir stjórn, því hún er samtengd því að fólk 

missi endurlausn sína og muni fjarlægjast sjálfan guð. Einnig getur það verið sérstaklega 

ógnvekjandi að missa tilfinningalegan stuðning og það félagslega stuðningsnet sem aðrir 

meðlimir veita. Þetta er oft ennþá meiri ógn við konur heldur en karla þar sem þær eru í mun 

viðkvæmari stöðu verði þeim útskúfað úr söfnuðinum þar sem þær hafa ekki fengið sömu 

tækifæri innan hans (Lalich, 1996).  

 

Konur sem síðan hafa líka verið beittar andlegu eða líkamlegu ofbeldi af eiginmanni 

sínum eða öðrum karlmönnum innan safnaðarins eiga oft ennþá erfiðara með að yfirgefa 

söfnuðinn. Þar sem hugmyndafræði kristinna sértrúarsafnaða er sú að karlmaðurinn sé af guði 

en konan af holdi og hann þar af leiðandi henni æðri í öllum skilningi veldur það því að konur 

læra að taka sektarkenndina á sig, þær bera skömmina af hegðun annarra. Þær halda þessu svo 

oft áfram ef þær komast út úr söfnuðinum og eiga jafnvel lengi eftir það erfitt með að tala um 

ofbeldið og sínar tilfinningar þar sem þær upplifa að þær séu að brjóta heilaga þagnarskyldu 

(Lalich, 1996). 

Sjálfsmynd og félagslegum veruleika þessara kvenna er því verulega ógnað velji þær 

að fara út úr  sértrúarsöfnuðum. Þær þurfa að fara að taka allar ákvarðanir sjálfar en þær hafa 

oft ekki haft það mikið vald yfir eigin lífi eða örlögum áður. Rannsóknir sýna að það geti 

verið konum með börn sérstaklega erfitt að ákveða eða framkvæma að fara út úr 

sértrúarsöfnuðum þrátt fyrir að þær séu í undirskipuðu kynjahlutverki og þær og jafnvel 

börnin þeirra þurfi að þola ofbeldi innan hans af ótta við að missa börnin sín og/eða hafa ekki 

sjálfstraust til þess að ala þau upp utan veggja safnaðarins. Þrátt fyrir að þær hafi það slæmt 

að mörgu leyti innan safnaðanna er mikill ótti við það að yfirgefa þá (Boeri, 2002). 

Margar konur lýsa því sem skelfingu að koma úr umhverfi sem þær hafa þekkt jafnvel 

í lengri tíma út í hið almenna samfélag þar sem þær þurfa ekki að búa lengur við ofríki og 

stjórnun, þær þurfa því að taka fulla ábyrgð á sínu lífi sjálfar og það getur reynst mjög flókið. 

Samkvæmt rannsókn sem gerð var á fyrrverandi kvenkyns meðlimum kristna 

sértrúarsafnaðarins Children of God þar sem eigindleg djúpviðtöl voru tekin við 15 konur sem 

höfðu verið að minnsta kosti í 2 ár í söfnuðinum og voru á aldrinum nítján til fimmtugs kom 

fram að þær höfðu allar átt erfitt með að fóta sig eftir að þær fóru út úr söfnuðinum. Það helsta 

sem þær upplifðu var einangrun þar sem þær kunnu illa á það samfélag sem tók á móti þeim. 

Þar sem innan safnaðarins sem þær tilheyrðu var kynjakerfi að verkum þar sem þær voru 

algjörlega bundnar á einka sviðinu og upp á eiginmenn sína eða söfnuðinn sjálfann komnar 

var það mikil raun að þurfa að læra að bjarga sér upp á eigin spýtur. Þær áttu allar börn nema 

sú yngsta og þurftu því að taka ábyrgð á fleirum en bara sér sjálfum. Þær upplifðu mikið 

þunglyndi fyrst um sinn þar sem þær upplifðu ennþá sektarkennd fyrir að hafa yfirgefið 

söfnuðinn og fundu til vanmáttar við að takast á við samfélagið sem mætti þeim. Þær upplifðu 

brotna sjálfsmynd og áttu erfitt með að treysta stofnunum samfélagsins þar sem þeim hafði 

verið kennt að lög safnaðarins væru lög guðs og þau væru lögum manna æðri. Sumar lýstu því 

sem svo að þær hefðu verið í einskonar búri öll þessi ár þar sem tíminn hefði staðið kyrr en 

samfélagið fyrir utan hefði haldið áfram og breyst. Þar sem þær voru bundnar eingöngu við 

einka sviðið sem sagt við heimilisstörf og barnauppeldi þá voru þær ómenntaðar og 

eignalausar, það jók á erfiðleika þeirra til að bjarga sér einar utan safnaðarins (Boeri, 2002). 

Opinber umræða hefur átt sér stað á Íslandi um fyrrverandi meðlimi Votta Jehóva og 

þeirra reynslu við að koma sér út úr söfnuðinum og læra að lifa án hans. Ung kona sem alin 

var upp í söfnuðinum sagði sig úr honum á tvítugsaldri eftir að hafa í óþökk eiginmanns síns 

og öldunga safnaðarins sótt sér háskólamenntun. Með því fannst henni hún öðlast þekkingu 

sem gerði það að verkum að hún kaus að tilheyra ekki söfnuðinum sem setti henni strangar 

reglur og höft. Hún hafði gift sig ung eins og algengt er í slíkum söfnuðum en eiginmaður 

valdi trúna fram yfir hana og vildi skilnað eftir að hún komst að þessari niðurstöðu. Foreldrar 

hennar voru hvattir til að eiga ekki frekari samskipti við hana og fyrrverandi safnaðarmeðlimir 

máttu ekki heilsa henni á almannafæri. Hún fann fyrir erfiðleikum við að taka þátt í algengum 

samfélagslegum athöfnum og þurfti að læra margt um félagsleg samskipti sem öðrum þykja 

eðlileg. Móðir hennar reyndi svo sjálf að komast út úr söfnuðinum nokkrum árum síðar en 

það reyndist henni ofviða þar sem hún gat ekki hugsað sér að vera áfram safnaðarmeðlimur en 

óttinn var of mikill við að lifa án hans svo hún endaði á því að taka sitt eigið líf („Ég var 

bannnfærð“, 2013) 

Rannsóknir sýna að það hefur mjög jákvæð áhrif fyrir fyrrverandi meðlimi að sækja 

sér faglega aðstoð við að vinna sig út úr þeim sálfræðilegu erfiðleikum sem þeir bera eftir 

veruna í söfnuðinum, til að byggja um nýja sjálfsmynd og finna lífinu tilgang með öðrum 

aðferðum en trúarlegum (Durocher, 1999).  

Það getur reynst konum einnig enn erfiðara en körlum að yfirgefa sértrúarsöfnuð og 

reyna finna sig innan hins almenna samfélags vegna þess að þeim hefur verið haldið alveg frá 

hinum opinbera sviði. Karlmenn innan slíkra söfnuða upplifa þó líka vissa útilokun frá hinum 

almenna opinbera sviði samfélagsins þar sem kristnir sértrúarsöfnuðir leggja sig fram við að 

aðgreina sig frá samfélaginu og þar með hlutum sem aðrir telja mannréttindi sín eins og að 

kjósa og taka þátt í öðrum samfélgaslegum athöfnum. Bókstafstrúar kristnir sértrúarsöfnuðir 

vilja lifa í samfélagi þar sem kirkja sem fylgir biblíunni bókstaflega verði þungamiðja og aðra 

félagslega stofnanir verði byggðar í kringum hana. Sem sést á því hvernig þeir einangra 

safnaðarmeðlimi sína frá grunnstoðum samfélagsins. (Bromley D.G. og Melton J.G., 2002). 

Þörf einstaklingsins til þess að tilheyra hóp samkvæmt félagslegu 

kennimarkakenningunni getur rist það djúpt að konur yfirgefa ekki söfnuðinn eða hjónabandið 

þrátt fyrir að þær búi við ofbeldi eða kúgun. Hópurinn er orðinn það stór hluti af sjálfmynd 

þeirra og daglegu lífi að tilhugsunin ein að yfirgefa hann getur verið yfirþyrmandi (Tajfel, 

1982). Sem betur fer ná þó sumar þeirra að fara úr mjög skaðlegum aðstæðum en þurfa þá 

mikla aðstoð við að fóta sig í samfélagi þar sem þær eru ekki bundnar eins stífum 

kynhlutverkum og þurfa að taka fulla ábyrgð á eigin lífi  

6. Kafli 

Samantekt og lokaorð 

Tilgangur þessarar ritgerðar var að skoða stöðu kvenna innan kristinna sértrúarsafnaða 

og var leitað svara við þessum rannsóknarspurningum 

 Hver er staða kvenna innan kristinna sértrúarsafnaða m.t.t. 

kynhlutverka, hjónabands, barneigna, fóstureyðinga og stöðu utan heimilis? 

 Hverjir eru möguleikar þessara kvenna til þess að standa á eigin fótum, 

ákveði þær að yfirgefa söfnuðinn og/eða hjónabandið? 

 

Félagslegur veruleiki kvenna innan sértrúarsafnaða verður ekki til í tómarúmi heldur í 

kynjakerfi sem ríkir bæði innan og utan sértrúarsafnaða. Þar sem konur eru undirskipaðar 

karlmönnum. Kenning félagsfræðingsins Sylvia Walby um kynjakerfið var notuð sem 

fræðilegur grunnur ásamt félagsfræðilegum kenningum um sjálfið, félagslegu samanburðar 

kenningunni og félagslegu kennimarka kenningunni. Samkvæmt félagslegu 

samanburðarkenningunni hafa einstaklingar þörf fyrir að bera sig saman við aðra, bæði þá 

sem þeir telja að séu sér æðri og þeir sem þeir telja að séu sér síðri, til að móta sína eigin 

sjálfsmynd og styrkja sitt sjálf. Samkvæmt félagslegu kennimarka kenningunni hafa 

einstaklingar mikla þörf til að tilheyra hópi. Manneskjur laðast að vissum hópum vegna 

margvíslegra ástæðna. Að vera hluti af hóp veitir einstaklingum vissa staðfestingu á sjálfi 

þeirra og eflir samkennd þeirra með öðrum. Að tengjast öðum einstaklingum í gegnum 

trúarbrögð getur verið afar heillandi fyrir marga, því þannig hafa þeir tækifæri til að finna 

mikilvægi, merkingu og tilgang í hópi með öðrum einstaklingum. 

 

Walby (1990) telur að hægt sé að mæla stig kynjakerfisins út frá sex breytilegum 

þáttum sem skarast að einhverju leyti. Þeir þættir eru : launavinna, menning, kynferði, ofbeldi 

og ríkisvald. 

Hún skiptir kynjakerfinu upp í tvö svið, einkasviðið og opinberasviðið. Konur eiga 

sinn stað innan einkasviðsins þar sem þeirra hlutverk er þá að vera húsmæður og bera börn. Á  

opinbera sviðinu eru svo karlmennirnir en þeir eru úti á vinnumarkaðnum að afla tekna, í 

skóla að ná sér í menntun eða staðsetja sig innan ríkisvaldsins að setja lög og hafa áhrif á 

samfélagið.  

Konur hafa þá minni möguleika en karlmenn þar sem þær hafa ekki haft sama aðgang 

að menntun, launaðri vinnu og tækifærum til áhrifa. Í menningu okkar hafa svo mismunandi 

hlutverk, hegðun og athafnir verið flokkaðar sem annað hvort kvenlegar eða karlmannlegar en 

hið kvenlega tengist helst því sem við kemur umönnun hefur alltaf verið metið lægra heldur 

en það sem þykir karlmannlegt eins og að hafa völd og taka mikilvægar ákvarðanir. 

Kynbundið ofbeldi þar sem yfirráð karla birtist sem líkamlegt, kynferðislegt eða andlegt 

ofbeldi hefur svo verið hluti af mannlegu samfélagi svo lengi sem menn muna. Ríkisvaldið 

eru svo þær stofnanir sem samfélagið byggir á. Það byggir ennþá á hugmyndum 

feðraveldisins samkvæmt Walby þar sem aðgengi kvenna að hinu opinbera sviði er ekki eins 

gott og karla. Kynjakerfi sértrúarsafnaða er meira í takt við það sem þekktist áður en konur 

fóru að hasla sér völl á hinu opinbera sviði þ.e. byggir á skýrari aðgreiningu einka- og 

opinberssviðs.  

 

Innan þeirra birtast skýr kynhlutverk þar sem konan er af holdinu en maðurinn af 

andanum og þau því ekki í eðli sínu jafnrétthá. Konunni ber að vera eiginmanni sínum 

undirgefin en einnig öðrum mönnum innan safnaðarins. Barneignir og heimilsstörf eru þau 

hlutverk sem konan á að sinna en karlmaðurinn á að afla tekna á vinnumarkaðnum og taka 

allar lokaákvarðanir varðandi allt sem viðkemur fjölskyldunni. Kristnir sértrúarsöfnuðir verja 

þessi ströngu kynhlutverk sín með sínu mikilvægasta trúrarriti biblíunni sem þeir eiga 

sameiginlegt að telja óskeikult orð guðs. Líkama konunnar er einnig stjórnað með þeim 

hugmyndum að fóstureyðing og í flestum tilfellum getnaðarvarnir séu ekki boðlegar og teljist 

vera sambærilegt við það að myrða lifandi einstakling. Það á þá við hvort heldur sem konan 

varð sjálfviljug barnshafandi eða hvort um nauðgun hafi verið að ræða. Kynferði kvenna 

innan safnaðanna er einnig stjórnað en eina formið af heilbrigðri og eðlilegri fjölskyldu er 

einn karl og ein kona og börn sem þau geta af sér. Allt annað er talið afbrigðilegt og synd 

gagnvart guði. Samkynhneigð getur valdið algjörri útskúfun úr söfnuðinum.  

 

Kynbundið ofbeldi á sér stað innan sértrúarsafnaða sem og annars staðar í samfélaginu 

en ekki kemur fram að slíkt sé algengara innan kristinna sértrúarsafnaða heldur en á meðal 

þeirra sem aðhyllast önnur trúarbrögð eða engin trúarbrögð. Það sem gerist hins vegar innan 

kristinna sértrúarsafnaða er að konur eiga oft erfitt með að brjótast undan heimilis og eða 

kynferðisofbeldi af hendi eiginmanns síns eða annarra karlmanna sérstaklega ef þeir eru innan 

safnaðarins þar sem þeim ber að vera undirgefnar. Það veldur því að hún tekur oft ábyrgðina á 

ofbeldinu á sig og telur ástæður þess vera að hún standi sig ekki nægilega vel í sínu hlutverki 

sem móðir og eiginkona. Þær reyna þá oft að laga ástandið sjálfar með því að standa sig betur 

í sínu kynhlutverki og biðja og leita guðs. Fáar konur í þessari stöðu sækja sér aðstoð til 

faglærðra sérfræðinga á borð við sálfræðinga eða annara meðferðaraðila vegna 

hugmyndarfræði safnaðanna þar allir sem ekki tilheyra söfnuðinum eða fylgja að öllu leyti 

þeirra hugmyndafræði séu ekki hæfir til að leiðbeina eða aðstoða neinn innan þeirra. Þarna 

kemur skýrt fram hversu mikilvægt það er meðlimunum í slíkum söfnuði að tilheyra hópnum 

og óttinn við að verða útskúfaður verður því yfirsterkara að koma sér úr skaðlegum 

aðstæðum. 

 

Til að varpa ljósi á umfang sértrúarsafnaða á Íslandi voru teknir fyrir fjórir íslenskir 

kristnir sértrúarsöfnuðir. Það voru Hvítasunnusöfnuður Íslands, Krossinn, Vegurinn og Vottar 

Jehóva.  

Vísað var í opinbera umræða um þá í fjölmiðlum landsins, sérstaklega m.t.t. 

kynbundins ofbeldis, sem og heimasíður þeirra. Þar kom fram að þeir sækja sína 

hugmyndafræði í samskonar söfnuði erlendis svo þær erlendu rannsóknir og fræðiheimildir 

sem stuðst var við í þessari ritgerð gætu átt jafn vel við þá. Þó svo að ekki sé hægt að fullyrða 

slíkt þar sem íslenskar rannsóknir á þessum söfnuðum er mjög takmarkaðar er freistandi að 

leitast við að varpa ljósi á fjölda þeirra kvenna sem tilheyra slíkum söfnuðum og á stöðu 

þeirra í sambærilegum söfnuðum erlendis. Þeirra hugmyndafræði fellst í því að biblían sé 

óskeikult orð guðs og beri að taka sem slíku. Þrátt fyrir það túlka þeir mörg atriði hennar á 

mjög misjafnan hátt sem svo aðskilur þá að einhverju leyti frá hvor öðrum. Þeir byggja allir á 

kynjakerfi sem Walby (1990) talar um og er því konan manninum undirgefin. Opinber 

fjölmiðla umfjöllun sýnir svo að innan þessara safnaða hafa komið upp umræður um og 

jafnvel kærur til lögreglu um kynferðislegt og andlegt ofbeldi þar sem karlmenn beita konur 

og börn ofbeldi. Einnig hafa komið upp umræður um að samkynhneigðum sé mismunað. 

 

Konur innan sértrúarsafnaðar geta því þurft að lifa við ennþá meira ójafnrétti en 

kynsystur þeirra almennt. Þar sem þeirra kynhlutverk er skýrt og karllæg yfirráð samþykkt af 

þeirri hugmyndafræði sem þær aðhyllast. Tækifæri þeirra í lífinu eru því skert og úrræði 

þeirra út úr skaðlegum aðstæðum ekki eins gott. Ef þær ná að komast út úr söfnuðunum af 

sjálfdáðum bíður þeirra oftar en ekki ærið verkefni við að aðlagast hinu almenna samfélagi 

sem þær hafa þurft að hafa mikið fyrir að skilgreina sig frá. Þessi hópur kvenna má ekki 

gleymast því þó svo að hann sé ekki stærri en hann er þá er verður ekki fullu jafnrétt náð fyrr 

en það nær til allra hópa samfélagsins. 

